
esser pragmatist e dir: «bi ei quei che nezegia.» Aschia fuorma la presta-
ziun de latg la premissa de scadina selecziun. Nus renconuschein il success
contenschiu els davos onns, pertgei las difficultads ein segiramein buca pin-
tgas e creschan ella muntogna enviers la bassa per in bien ton. Possedevan
igl onn 1939 6 procent dellas vaccas I’enzenna de latg e 4 procent la steila
de fritgeivladad, sche dumbrein nus diesch onns pli tard 19.7 procent ell’
emprema categoria e 5.4 cun steila.

Nus mo alleghein aunc ils success contenschi el combat encunter la tuber-
culosa bovina. Pils proxims onns vegn igl emprem pensum d’esser quel,
de liberar nossa muaglia dalla malsogna dil «Bang», quella plaga immensa,
che caschuna onn per onn sgarscheivlas sperditas de vadials e de latg.
Dein nus ina cuorta egliada anavos, lu admirein nus la premura prestada
per alzar la qualitad de nos muvels. Quei ei denton buca vegniu adempliu
senza il quitau e la stenta dil pur, e possi el raccoltar il fretg de sia lavur
tschiendublamein. Per el resta il muvel la fontauna de beinstonza ed il fun-
dament pell’existenza. Lein buca emblidar, che mo rauba de qualitad po
oz concurrenzar, che mo ina tala cuntenta il cumprader e nezegia al ven-
dider! Alzar la qualitad, quei ei e resta nossa finamira. Leutier drova el
unitad, pertgei mo unitad fa ferms. Aschia duei gest la lavur communabla
de societad vegnir propagada ed intensivada. Cheutras possi la lavur dil
pur vegnir facilitada, sia existenza levgiada e sia veta daventar pli biala ed
emperneivla. :

O, quellas siras!

Ventireivla ei la matta
Che ha la sira sut la platta;

Sche mia sira fuss in tschagrun,
Sche mettess jeu ella sin barcun;
Vegness il gat e less magliar,

Sche schess jeu: Pér maglia, pér maglia!
Ti maglias pauc de vaglia!

(Canzun populara)-

Per munt e val

(Tenor A. Vital)

Sur cuolm e val

ras’il sulegl

splendur e glisch divina.
Sur cuolm e val,

gie tgei smarvegl,

miu cor ei plein furtina.
Merlotscha conta e lodola.

-Tut laud’il Segner plein deletg,

il mund ei bials, gie bials nundetg.

*

Er’en nies cor

ha priu albiert

sulegl e glisch divina

e bials tresors

d’amur aviert

a mi e la carina.

Merlotscha conta e lodola.

Tut laud’il Segner per da dretg,

il mund ei bials, gie bials nundetg.

*

Per selv’e bostg,

sut tschiel serein

nus maun en maun giravan.

Tras quella notg

el clar falein

dus aunghels caminavan.

Merlotscha dorma e lodola

e laud al Segner vein nus detg:
Co’l mund ei bials pér uss da dretg.

T. Candinas

